Skatta- og avgjaldsmál avgerðir

Mál nr.: 07-03-34-4 frá 05.02.2008

- kunngerð nr. 37 frá 7. juni 2004 um tollkreditt § 2, § 3

- tolllógin § 30a

Renta av ov seint tollavgreiddum góðsi

Samandráttur:

Toll- og Skattstova Føroya hevði álagt kæraranum at rinda kr. 9.450 í rentu av vøru, sum felagið innflutti 12. august 2007 og tollavgreiddi 1. oktober 2007. Skatta- og avgjaldskæru​nevndin staðfesti avgerðina hjá Toll- og Skattstovu Føroya.

Upplýst er í málinum, at Toll- og Skattstova Føroya hevur álagt kæraranum at rinda kr. 9.450 í rentu, tí vøra, sum felagið innflutti 12. august 2007, varð ikki tollavgreidd fyrr enn 1. oktober 2007.

Toll- og Skattstova Føroya vísir á, at kæran snýr seg um vøru, sum er komin til Føroyar 12. august 2007. Vøran er tollavgreidd 1. oktober 2007. Kærarin hevur tollkreditt, og sambært § 3, stk. 2 í kunn​gerð um tollkreditt skal vørumóttakarin í seinasta lagi 14 dagar aftaná, at vøran er komin, toll​av​greiða vøruna elektroniskt.

Sambært § 2, stk. 1 í kunngerðini, skulu tollur og avgjøld av teimum vørum, ið eru móttiknar í ein​um mánaði, verða goldin í seinasta lagi 28. í mánaðinum eftir. Sambært kunngerðini skuldi send​ing​in sostatt verið tollavgreidd í seinasta lagi 26. august 2007 og goldin í seinasta lagi 28. sept​em​ber 2007.

Vísandi til § 30a í tolllógini verður renta roknað av ov seint goldnum tolli og avgjaldi við 0,7% fyri hvønn byrjaðan mánaða frá gjaldsdegnum at rokna. Av tí at sendingin ikki er tollavgreidd fyrr enn 1. oktober 2007, eru kr. 9.450 tilskrivaðar í rentu, svarandi til 0,7% av 1.350.000, ið er mvgið av send​ingini.

Tá vøran er ov seint tollað, og eingin heimild er fyri at strika rentuna, heldur Toll- og Skattstova Før​oya fast við renturokningina.

Kærarin vísir á, at talan er um vøru, sum tey fingu í august. Kostnaður fyri vøruna er kr. 5.400.000, sum er frítt leverað.

Tað hevur tikið teimum drúgva tíð at fáa tey røttu skjølini (certifikat) um upprunaland og at vøran er frítt leverað.

Tá nú øll skjølini eru komin upp á pláss, og tollingin verður gjørd, vísir tað seg, at tey skulu gjalda kr. 9.450 í rentu. Tað halda tey er í so nógv og vilja tí kæra avgerðina hjá Toll- og Skattstovu Før​oya og ynskja at fáa renturnar afturførdar, um ikki annað, so ein part av rentunum.

Avgerð hjá Skatta- og avgjaldskærunevndini

Skatta- og avgjaldskærunevndin viðmerkti, at sambært § 13 í tolllógini er høvuðsreglan, at vørur mugu ikki verða útflýggjaðar, áðrenn tollgreiðsla er framd, og um tær eru tollskyldugar, áðrenn toll​urin er goldin. Eftir stk. 2 hevur Toll- og Skattstova Føroya heimild til at gera undantak frá hesi reglu, soleiðis at innflytarar kunnu fáa vørurnar beinleiðis útflýggjaðar. Treytirnar fyri hesum eru, at vør​urnar verða tollavgreiddar elektroniskt, at peningatrygd verður veitt, og at tollur og avgjøld verða goldin innan eina nærri ásetta tíð.

Í kunngerð nr. 37 frá 7. juni 2004 um tollkreditt eru nærri reglur ásettar um hesi viðurskifti.

Soleiðis er ásett, at vørumóttakarin í seinasta lagi 14 dagar aftaná, at vøran er komin, skal tollav​greiða vøruna elektroniskt, jbr. § 3, stk. 2 í kunngerðini. Sambært § 2, stk. 1, skal tollur og avgjøld av teimum vørum, ið eru móttiknar í einum mánaði, verða goldin í seinasta lagi 28. í mánaðinum eftir.

Vøran er innflutt 12. august 2007 og skuldi tí verið tollavgreidd í seinasta lagi 26. august 2007, og toll​ur og avgjøld verðið goldin í seinasta lagi 28. september 2007.

Vøran er tó ikki tollavgreidd fyrr enn 1. oktober 2007. Hetta er ov seint, og tí skal renta roknast við 0,7 % fyri hvønn byrjaðan mánaða frá gjalddegnum, jbr. § 2, stk. 2 í kunngerðini um tollkreditt og § 30a í tolllógini.

Tá Toll- og Skattstova Føroya hevur kravt kæraran at rinda kr. 9.450, sum svarar til 0,7 % av kr. 1.350.000, sum er meirvirðisgjaldið av vøruni, er hetta ein avgerð, sum er í tráð við galdandi reglur.

Heimild er ikki at eftirgeva rentur í tolllógini. Einasta heimild til eftirgeving av rentum av tolli og meir​virðisgjaldi er eftir reglunum í skuldarumskipanarlógini, men henda fevnir bert um skuld hjá fólki og ikki feløgum, jbr. § 1 í skuldarumskipanarlógini.

Skatta- og avgjaldskærunevndin avgjørdi at staðfesta avgerðina hjá Toll- og Skattstovu Før​oya. Avgerðin verður grundað við, at goldið er ov seint, og tí skal renta roknast sambært § 30a í tolllógini.
